
БӘЙЛӘНЕШЛЕ СӨЙЛӘМ ҮСТЕРҮ ЧАРАЛАРЫ
(эш тәҗрибәсе белән уртаклашу)
Бала дөрес итеп сөйләш​кәндә генә, әдәби тел норма​ларын сөйләмдә кулланганда һәм сөйләмендә эзлеклелек булганда гына аның зиһене, логик фикерләү сәләте, игъ​тибары, танып белү эшчәнлеге үсә. Мин сөйләмендә ким​челекләре булган балалар төр​кемендә эшлим. Мондый төр​кемдә балаларның ишетү сә​ләтен, сөйләм авазларын тану мөмкинлеген үстерү белән бер-рәттән бәйләнешле сөйләм үс​терүгә дә зур әһәмият бирелер​гә тиеш.
Логопедия төркемендә бәй​ләнешле сөйләмне үстерү бу​енча эшне 2 чорга бүлеп өйрәнү уңай нәтиҗәләр бирә.
1 нче ел үз эченә түбәндә​геләрне ала:
- балалар үзләренең кыл​ган гамәлләре, эш-хәрәкәтләре турында җөмләләр, җөмләләр​дән хикәя төзиләр;
- үзләренең кылган гамәл​ләре, эшләгән эшләре турын​да төзелгән хикәянең эчтәле​ген сөйлиләр.
Мәсәлән, тәрбияче балалар​ны юыну бүлмәсенә чакыра, кулына сабын ала. Балалар сабынга карата билгене бел​дергән сүзләр әйтәләр: сабын хуш исле, шома, алсу төстә; сөлге йомшак, чиста, ап-ак; теш пастасы ак, хуш исле.
Тәрбияче балаларга "спек​такль" караячакларын хәбәр итә. Бер бала сабын белән ку​лын юа, сөлге белән сөртенә. Икенчесе теш чистарта. Өчен​че бала көзге алдында чәчен тарый. Соңыннан тәрбияче балаларның шушы кылган га​мәлләре буенча сораулар бирә, балалар җавап бирә, ягъни диалогик сөйләм төзелә.
- Балалар, Алинә хәзер нишли?
- Алинә хуш исле сабын белән кулларын һәм битен юа.
- Алинә, син хәзер нәрсә эшләдең?
- Мин юындым.
- Ә юынгач, нишлиләр?
- Юынгач, сөлге белән сөртенәләр. (Алинә бу вакытта сөлге белән сөртенә.)
- Балалар, Алинә нишли?
- Алинә сөлге белән сөрте​нә.
- Алинә, син нәрсә эшлә​дең?
- Мин йомшак сөлге белән сөртендем.
Диалог шул рәвешчә дә​вам ителә. Диалог тәмамлан​ганнан соң, бер яхшы хәзер​лекле бала, гомумиләштереп, хикәя төзеп сөйли яки тәр​бияче үз үрнәген бирә.
"Без юыну бүлмәсендә. Бу сабын. Ул хуш исле, шома, алсу төстә. Алинә сабын бе​лән башта чиста итеп кулла​рын, аннан соң битен юды. Соңыннан чиста, йомшак, ап-ак сөлге белән сөртенде. Ә Марат хуш исле теш пастасы белән тешләрен чистартты. Азат исә көзгегә карап бик тырышып чәчен тарады. Хә​зер инде аш өстәле янына утырырга да була."
Биш яшьлекләр, шәхси тормыш тәҗрибәләреннән чыгып та, кайбер вакыйгалар турында сөйли алалар. Мәсә​лән, алардан кунакка ничек барулары, авылда яки урман​да нәрсә күрүләре турында сөйләтергә була. "Башта мин сөйлим, аннары син сөйләр​сең", - дияргә дә мөмкин. Со​ңыннан шул үрнәк буенча бала үзе сөйли.
2 нче ел өйрәтү үз эченә түбәндәгеләрне ала:
- сюжетлы рәсемнәр буен​ча хикәя төзү (бер сюжетлы рәсемнәр, мәсәлән, көз турын​да, яки сюжетлы рәсемнәр сериясе буенча, мәсәлән, "Аюның туган көне");
- сюжетлы рәсемнәр (кар​тиналар) буенча төзелгән хи​кәянең яки тыңланган хикә​янең эчтәлеген сөйләү.
Сюжетлы рәсемнәр серия​се буенча эшләү балаларга хи​кәянең төзелеше белән таны​шырга ярдәм итә. Хикәя төзе​гәндә түбәндәге схеманы истә тотарга кирәклеге турында ис​кәртмә бирелә: хикәянең башы, уртасы, ахыры (төен​ләнеш —» югары нокта —» чи​шелеш) була.
Предметны тасвирлап, үз тәҗрибәләреннән чыгып, кү​зәтүләр буенча хикәя төзегән​дә ярдәмчел схемалардан фай​даланам. Схема 8 өлештән торырга мөмкин.
Мәсәлән, каен агачы ту​рында сөйләү:
- агачның исеме;
- нинди төр агачларга керә (яфраклы, ылыслы);
- җимеш агачымы, әллә җимеш агачы түгелме;
- агачның зурлыгы, күлә​ме (зур, кечкенә, биек, тәбә​нәк);
- агачның өлешләрен (ябал​дашы, кәүсәсе, ботаклары, яфраклары, тамыры) атау;
- кайда үсә (урманда, пар​кта, шәһәр эчендә Һ.6.);
- бу агач нинди файда ки​терә (күләгә ясый, дару яса​уда кулланыла, кислород бү​леп чыгара, ягъни һаваны сафландыра Һ.6.);
- бу агачтан нинди әйберләр ясыйлар, ягъни кулланы​лышы (йорт, корабль төзиләр Һ.6.)?
Ике агачны, мәсәлән, каен белән имәнне чагыштырырга тәкъдим итәргә дә мөмкин. Каенның кәүсәсе ак, ә имән​неке көрән төстә. Каенның алкалары, ә имәннең чиклә​веге була һ.б.
Баланың монологик сөйлә​мен үстерү өчен, катлаулы булмаган сюжетлы кыска әки​ят яки хикәянең эчтәлеген сөйләргә өйрәтү бик файда​лы. Мондый чакта баланың әкият яки хикәянең эчтәле​ген чагылдырып рәсем ясавы уңышлы алым булып тора.
Курчак театры спектакль​ләре, мультфильмнар эчтәле​ген балалар аеруча дәртләнеп, мавыгып сөйлиләр, үз хислә​ре, кичерешләре белән уртак​лашырга омтылалар. Бу мөм​кинлектән һәрчак тулысын-ча файдаланырга тырышабыз.
Бәйләнешле сөйләм үстерү​дә әкият яки хикәяләрне сәх​нәләштерү дә бик әһәмиятле чара.
Охшаш әкият сюжеты бу​енча үзләре уйлап чыгарган әкиятләр бигрәк тә отышлы санала. "Яшелчәләр" темасын блок буенча өйрәнгәндә "Гөмбәкәй-теремкәй" өстәл теат​рын күрсәтергә була. Персо​нажлар чын яшелчәләрдән ясала. Бу әкият аша балалар яшелчәләр турындагы белем​нәрен (кайда үсүен: җир ас​тындамы, җир өстендәме) ныгыталар.
"Бер шук помидор малае​на куакта эленеп тору туй​дырган. Ул җилгә дәшкән.
- Шаян җилкәй, өз мине куагымнан, ил гизәсем, яңа дуслар табасым килә, - ди​гән.
Җил аны тыңлаган, куа​гыннан өзеп, бакча буйлап тәгәрәтеп алып киткән. Тә​гәри торгач, шук малай бай​так ерак киткәнен сизми дә калган.
Караңгы төшә башлаган, салкынайткан. Шунда поми​дор малае зур бер гөмбә күреп алган.
- Гөмбәкәй, сыендыр әле үзеңә мине,- дигән шук по​мидор малае.
- Ярар, уз әйдә өемә, - ди​гән гөмбәкәй.
- Мин кояш яратам, түбә​гә менеп ятыйм әле, караң​гыны яратмыйм, - дигән по​мидор һәм түбәгә үрмәләгән.
Бераздан җил исеп куйган һәм ап-ак күлмәкле сарым​сак кызының тәгәрәгәне кү​ренгән. Ул ялгыш хуҗа кыз​ның кәрҗиненнән төшеп кал​ган.
- Терем-теремкәй! Теремкәйдә кем яши? - дигән са​рымсак кызы.
- Мин шук помидор. Ә син кем буласың?
- Мин табылдык сарымсак.
- Әйдә кер, бергә торыр​быз, мен түбәгә, - дигән по​мидор.
- Мин караңгы урынны яратам, җир астында үсәм, түбәгә менмим, өй эченә узам, - дигән табылдык сарымсак.
Бераздан тагын җил исеп куйган, тәгәрәп килүче яшел кыяр күренгән.
- Терем-теремкәй! Теремкәйдә кем яши? - дигән яшел кыяр.
- Мин шук помидор.
- Мин табылдык сарымсак. Ә син кем буласың?
- Мин яшел кыяр булам.
- Әйдә, алайса, кер өйгә.
- Юк, мин өй эченә кер​мим. Җылы яратам, түбәгә, шук помидор янына менәм.
Хәзер инде алар теремкәйдә өчәү булганнар.
Тагын җил чыккан. Тәгә​рәп килүче шаян кишер ма​лае күренгән.
- Терем-теремкәй! Терем-кәйдә кемнәр бар?
- Мин шук помидор.
- Мин табылдык сарымсак.
- Мин яшел кыяр. Ә син кем?
- Мин шаян кишер.
- Мен түбәгә, - дигән кыяр.
- Мин сарымсак янына, эч​кә узам, - дигән кишер.
Бик каты җил купкан. Алпан-тилпән атлап килүче кабак күренгән.
- Терем-теремкәй! Теремкәйдә кемнәр бар? - дигән.
- Мин шук помидор.
- Мин табылдык сарымсак.
- Мин яшел кыяр
- Мин шаян кишер. Ә син үзең кем буласың?
- Ә мин капкорсак кабак булам.
- Кер алайса, бергә яшәр​без.
- Мин сезнең түбәгездә генә яшәрмен инде, - дигән кабак.
- Мен алайса түбәгә, - ди​гәннәр помидор белән кыяр.
Кабак гөмбәкәйнең түбәсе​нә үрмәләгән. Менеп җитүе булган - шарт! Теремкәй-гөмбәкәй сытылган.
Башкалар көчкә чыгып өлгергәннәр. Нишләмәк ки​рәк, алар шундук бергәләшеп яңа теремкәй салырга кереш​кәннәр һәм искесеннән дә яхшырак теремкәй салып өлгерткәннәр. Тагын бергә яши башлаганнар."
Грамматик яктан дөрес бәйләнешле сөйләм үстерүдә сүзле уеннар куллану шулай ук үзенең уңай нәтиҗәләрен бирә. Мәсәлән, "Безгә кем килде", "Уенчыклар спектак​ле", "Уенчыклар кибете", "Серле тартма", "Дустым, си​ңа нәрсә бирим?", "Парлы рәсемнәр", "Бу кайчан була?", "Җылы - суык", "Уенчык нинди, нишли?", "Нәрсә үзгәргәнен бел", "Кем белә?" уеннарын уйнаганда, балаларның аралашу мөмкин​лекләре байый һәм киңәя. Баланың бәйләнешле сөй​ләменең грамматик төзелеше формалаша, камилләшә, сүз​леге арта, сәнгатьле сөйләм күнекмәләре үсә. Бала үз фи​керен башкаларга аңлаешлы итеп җиткерергә өйрәнә, сөй​ләмендә эзлеклелек барлык​ка килә.
Шулай итеп, сөйләмендә кимчелекләре булган балалар​ның бәйләнешле сөйләм те​лен үстерү өчен кулланыла торган барлык чаралар җи​ңелдән авырга принцибын һәм аларның шәхси үзенчәлеклә​рен истә тотып үткәрелүне, иҗади якын килүне таләп итә.
